Мастацтва сярэневяковага Усходу. Мастацтва Карэі
§ Перыядызацы мастацкай культуры 
У мастацкай культуры Карэі часоў сярэднявечча і Новага часу можна вылучыць некалькі этапаў:

1. Перыяд аб’яднанага Сілла [VIII–IX стст.]; 

2. Перыяд Корё [X–XIV стст.]; 

3. позняе сярэднявечча і Новы час [XIV – пачатак XIX ст.]. 

§ Архітэктура 
Брацьба паміж трыма царствамі – Когурё, Пэкчэ, Сілла скончылася ў канцы VII ст. перамогай Сілла. Аб’яднанне Карэі паскорыла працэс феадалізацыі і фарміравання карэйскай народнасці. У гэты час былі сцверджаны агульнадзяржаўныя мова і пісьменнасць, усталяваны гандлёвыя і культурныя сувязі з Кітаем, Японіяй, Індыяй і Іранам. У выніку ў Карэю трапілі новыя літаратурныя творы, архітэктурныя ідэі, мастацкія вобразы. Змены ў дзяржаўным жыцці былі выкліканы і замацаваннем пазіцый будызму. Найбольшая ўвага ў культавым дойлідстве гэтага часу надавалася будаўніцтву пагад.
VIII–IX стст. характарызуецца імкненнем да стварэння буйных ансамбляў, разлічаных на больш актыўнае ўздзеянне архітэктурна-пластычных матываў. Гэтыя ж рысы праявіліся і ў горадабудаўніцтве. Змяніла аблічча сталіца Сілла – г. Кёнджу. Акружаны сценамі горад паўсюль перасякаўся магістралямі, у цэнтры якіх размяшчаўся вялізны палацавы комплекс з садамі, узвышшамі і вадаёмамі. Астатняя частка дзялілася на кварталы, дзе знаходзіліся рынкі, адміністрацыйныя будынкі і жылыя дамы. Ансамбль будыйскіх кляштараў размяшчаўся ўздоўж сталіцы і адрозніваўся вялікай урачыстасцю, рытмічнай згоднасцю ўсіх кампанентаў, гармоніяй з навакольнай прыродай. Узбагачаюцца колеравыя спалучэнні, вышэй паднімаюцца цокалі. Па сваім вырашэнні храмы могуць быць ступеньчатымі ці ўпрыгожанымі калонамі, лесвіцамі і шпілем. Сярод матэрыялаў па-ранейшаму ўжываюцца камень і дрэва. У інтэр’еры размяшчаюцца бронзавыя статуі будыйскіх божастваў.

Атрымліваюць распаўсюджанне і пячорныя храмы. Аднак цвёрдасць граніту не дазволіла высякаць вялізныя залы. Таму майстры выкладвалі храм блокамі і каменнымі плітамі. Храм меў 2 залы: квадратную і круглую, перакрытую паўсферычным купалам, якія сімвалізавалі саюз Неба і Зямлі. Калідор і сцены ўпрыгожвалі гарэльефы, ля ўваходаў у залы размяшчаліся фігуры воінаў-ахоўнікаў. У нішах над скляпеннем купала размяшчаліся фігуры божастваў. У цэнтры залы на высокім п’едэстале ў форме лотаса высілася 2-метровая фігура Будды. Так выглядаў пячорны храм Соккурам (742–764 гг.), які ўваходзіў у частку наземнага манастыра Сокпульса.

Пад канец ІХ ст. улада правіцеляў Сілла паслабела і тэрыторыя дзяржавы распалася на шматлікія ўдзелы. Аднак у Х ст. адным з буйных правіцеляў Ван Гонам зноў была заснавана цэнтралізаваная дзяржава Корё. Сталіца была перанесена ў г. Кэгён (сучасны г. Кэсон). У Х ст. распаўсюдзіўся ксілаграфічны спосаб кнігадрукавання, а з XIII ст. дзякуючы рухомаму металічнаму шрыфту разнастайныя літаратурныя жанры ўвайшлі ў побыт гараджан. Вядучай ідэалогіяй заставаўся будызм, аднак важную ролю пачалі адыгрываць вучэнні сектаў. Манументальная пластыка ў гэты час губляе былое значэнне, усё большую ролю ў аздабленні пабудоў пачынаюць адыгрываць малыя архітэктурна-пластычныя формы – каменныя ліхтары, ступы розных абрысаў (круглыя і слупападобныя), упрыгожаныя рэльефамі ці выгнутымі дахамі.

На працягу X–XIV стст. узводзяцца шматлікія крапасныя збудаванні, палацы, будыйскія храмы і пагады, пахавальныя ансамблі. Пабудовы гэтага перыяду губляюць манументальную ўстойлівасць, прыземленасць і набываюць стройнасць. Пры іх узвядзенні выкарыстоўваецца мармур, камень і цэгла.

Доўгі этап праўлення дынастыі Лі (1392–1910 гг.) не быў аднародны. У канцы XVI ст. назіраецца эканамічны ўздым краіны. Першая палова XVII ст. – перыяд захопніцкіх манчжурскіх нашэсцяў – характарызуецца ўпадкам культуры. Перыяд з другой паловы XVII па XIX стст. азнаменаваўся ўздымам гарадской культуры, росквітам літаратуры і жывапісу. На працягу больш чым 4-х стст. ішла пераацэнка духоўных каштоўнасцей. Паступова будызм пачаў саступаць месца канфуцыянству, успрынятаму з Кітая. Таму і ў мастацтве гэтага перыяду прасочваюцца трывалыя кітайскія традыцыі. Буйных маштабаў дасягае будаўніцтва палацавых комплексаў. Пабудаваныя паводле ўзору кітайскіх палацавых ансамбляў, рэгулярныя ў плане галоўныя збудаванні акружаліся велізарным колам сцен, у межы якіх уваходзілі і цырыманіяльныя павільёны, якія ўключалі рэдкія расліны і дрэвы, азёры з астравамі, скаламі і вадападамі. Галоўная тронная зала мела манументальныя вароты, да якіх вялі парадныя алеі. Да самой залы прымыкала мармурная лесвіца, упрыгожаная фігурамі звяроў-ахоўнікаў. Карнізы пакрываліся складанай разьбой і роспісамі. Нярэдка ў верхняй частцы сцен меліся абходныя галерэйкі.

§ Выяўленчае і дэкаратыўна-прыкладное мастацтва 
У скульптурных творах VIII–IX стст. назіраецца тэндэнцыя да выяўлення руху. Гібкія рукі багінь паступова набываюць мяккасць і зграбнасць, акруглыя твары набліжаюцца да нацыянальнага ідэалу прыгажосці. Статуі ўзбагачаюць і ступеньчатыя пагады з выявамі наверсе сідзячых ільвоў.

Вядучым відам выяўленчага мастацтва ў XV–XVIII стст. становіцца жывапіс на скрутках. Развіццю гэтага віду мастацтва паспрыяла заснаванне ў 1392 г. Прыдворнай акадэміі жывапісу Тохвавон. К XV ст. склаліся асноўныя жанры карэйскага жывапісу на скрутках: “кветкі і птушкі”, пейзаж, партрэт, бытавы і анімалістычны. Скруткі ствараліся на шоўку і паперы, асноўнымі сродкамі жывапісу былі пэндзаль, празрыстыя ці шчыльныя гуашнага тыпу фарбы, чорная туш.

У VIII–IX стст. у дэкаратыўна-прыкладным мастацтве вядучае месца належыць кераміцы. З VIII ст. захаваліся пахавальныя урны з пясчаніка, пакрытыя шэраватай палівай. Карэйскі посуд і лямпы на ажурнай падстаўцы ў гэты час капіраваліся ў Японіі.

Новыя тэндэнцыі выявіліся ў X–XIV стст. у дэкаратыўна-прыкладным мастацтве. Керамічныя пасудзіны становяцца тонкасценнымі, набываюць правільныя формы, губляецца манументальная архаічнасць, на змену якой прыходзіць лёгкасць. Майстры пачынаюць пазбягаць яркіх фарбаў. Атрымлівае росквіт глазураваная кераміка, дзе выкарыстоўваюцца бледныя, зялёна-блакітныя, чырвона-карычневыя, чорныя і белыя колеры. Сярод тэхнік аздаблення выкарыстоўваліся гравіроўка, штампоўка, рэльефная лепка, падглазурны роспіс меднай фарбай, пазней – інкрустацыя белай глінай – “місіма”.

Сярод твораў дэкаратыўна-прыкладнога мастацтва XIV–XIX стст. па-ранейшаму галоўнае месца належыць кераміцы. Пасудзіны пачалі ўнутры ўпрыгожвацца дробным раслінным арнаментам. З XVII ст. пачынаецца вытворчасць фарфору, які адрозніваўся грубасцю формаў, і быў малапразрыстым. Да тыпаў роспісаў фарфоравых вырабаў дадаліся і кобальтавыя. Для керамікі ўвогуле быў характэрны аднатонны малюнак, выкананы кобальтам ці вокісам жалеза. У гэты ж час атрымлівае распаўсюджанне і вытворчасць інкруставаных перламутравых лакавых куфраў, куфэркаў і шафаў, якія аздабляліся шматлікімі ўпрыгожваннямі з металаў.

